
Inatsisartut Suleriaasianni § 37 naapertorlugu Naalakkersuisunut apeqqut imaattoq matumuuna 

saqqummiuppara: 

Nuummi umiarsualivik pillugu Naalakkersuisunut apeqqutit  

(Inatsisartunut ilaasortaq Jens B. Frederiksen, Demokraatit) 

 

Tunngavilersuut:  

Qularutigineqanngisaannarnikuuvoq Nuummi nutaamik umiarsualiviliornissaq inuiaqatigiit 

aningaasarsiornerannut iluaqutaasussaasoq. Tamanna aamma Assartuineq pillugu 

Isumalioqatigiisitat innersuussutaanni takuneqarsinnaavoq. Taamaattumik tamanna tunngavigalugu 

nuannerpoq paasillugu, Naalakkersuisuusimasut suliaat  nangeqqinniarlugu maannakkut 

Naalakkersuisut aalajangersimammata.  

 

Isertorneqassanngilarli Naalakkersuisut upernaap ingerlanerani umiarsualivik pillugu 

qulartitsilersimagaluarmata.  

Qulaleraluarnermut minnerunngitsumik pissutaapput Peqqissutsimut Attaveqarnermullu 

Naalakkersuisup Steen Lyngep oqaasii. Oqaasiisa pisariaqartilerpaa itisileeqqusilluta 

aperisariaqalernerput. 

 

Ulloq 14 maj 2013 KNR-p nittartagaani makku atuarneqarsinnaapput: 

 

” Naak Jens B oqareeraluartoq suliniut aallarteriaannaasoq, tunngavissaqarluartumik 

aalajangiitinnata pissutsit arlariit qulaajaqqaartariaqarpagut, Steen Lynge oqarpoq. 

 

Pissutsit pingaaruteqarluinnartut marluk qulaajarneqartariaqartut erseqqissaatigaa. Tassalu 

kikkut piginnittuussanersut aammalu suliniutissaq qanoq aningaasalersorneqassanersoq. Pissutsit 

taakku qularnaarneqartinnagit Naalakkersuisunut saqqummiussaqarsinnaannginnerarpoq”. 

 

Qulaani issuaanerit tunngavigalugit Naalakkersuisut imatut apererusuppakka:  

 

1. Suunuku misissuinerit Naalakkersuisut aallartinnikuusimagaat naammassillugillu ulloq 14. 

maj, Steen Lyngemik oqarsinnaanngortillugu umiarsualiviliornissamut suliaq 

aallartinneqarsinnaanngortoq? 

 

2. Aningaasaqarnermut Naalakkersuisup 25. juni Radioaviisikkut oqaatigaa Nuummi 

umiarsualiviliornissaq aningaasanik atorniartarfiit aqqutigalugit akilersorneqassasoq. 

Aningaasanik atorniarneq taanna qanoq isikkoqassava? Uani eqqartorneqarpa aktianik 

piginneqatigiiffik pinngortussaq nammineerluni aningaasanik atorniassasoq, imaluunniit 

Namminersorlutik Oqartussat namminneq aningaasanik atorniariarlutik aktianik 

piginneqatigiiffimmut ingerlateqqissavaat? Aktianik piginneqatigiiffik nammineerluni 

aningaasanik atorniassappat Naalakkersuisut isumaqarpat Nunatta Karsianit 

qulakkeerneqarsinnaasoq akilersorneqarnissaa? 

 Namminersorlutik Oqartussat aningaasanik namminneerlutik atorniassagunik, 

nassuiaatigeqquneqarpoq aktianik piginneqatigiiffiup qanoq ililluni aningaasat 

taarsersussanerai, aningaasallu taakkua ernialersorneqassanersut. Tassunga atatillugu 

Naalakkersuisut nassuiaaqquneqarput Namminersornerullutik Oqartussat ernianut 

aningaasanut atorniartarfinnut akiliutissaat aktianik piginneqatigiiffimmit ernianut 

qaffasinnerusunik akiliisassanersoq, aammattaarlu Naalakkersuisut Demokraatit 

isumaqatigineraat taamaaliortoqassappat akileraarutitut toqqortatut isigineqassammat.  

 

3. Suna pissutaava toqqarneqarmat Namminersorlutik Oqartussat tamakkiisumik 

piginnittuussasut, naaka Aalborgimi umiarsualivik, Royal Arctic Line Kommuneqarfik 

Sermersoorlu piareersimagaluartut milliuunerpassuarnik aningaasaleeqataaniarlutik? 

 

Apeqqutit akeqquneqarput tigusineraniit ullut sulliviit naliginnaasut qulit qaangiutsinnagit. 

 


